
Aldarrikapena Mont Blanc puntaraino

Mont Blanc mendia lau bidetatik igota emakume helduek astialdiaz gozatzeko duten eskubidea aldarrikatu nahi dute Marimendi elkartekoek. 
Ekaitz Agirre - Donostia 

Kirolak aldarrikapenerako tartea eskaintzen duela ukaezina da. Futbol zelai, kiroldegi, pilotaleku eta bestelako eremuetan ohikoak izaten dira izaera anitzeko protesta ekintzak. Mendia ere aldarrikapenerako txokoa izan da, eta hala da oraindik ere. Euskal Herriko emakume talde batek Mont Blanc (4.808) lau bide Euskal Herriko emakumeentzat espedizioa antolatu du uztailerako, mendizaletasuna eta aldarrikapena lotu nahi dituen egitasmoa. Alpeetako mendi garaienetik emakume helduek astialdirako duten eskubidea aldarrikatu nahi dute lau haizeetara. 

Egitasmoaren bultzatzailea Marian Arin andoaindarra izan da -Zaratamon bizi da-, eta iaz Mont Blanc mendira egin zuen irteeran du abiapuntua. «Aterpetxean geundela, ingurura begiratu eta ia mendizale guztiak gizonezkoak zirela jabetu nintzen. Emakume gazteak ikusten nituen, baina nire adineko eta kirol mailakorik apenas. Beti kezkatu nau horrek. Emakumea bera da askotan halako ametsei uko egiten diena; ez gara geure buruaz fio, edo ez dugu barregarri geratu nahi...», esan dio BERRIAri Marian Arinek. 

Alpeetatik bueltan, eta errealitate horretaz jabetuta, emakumeentzat antolatutako mendi irteera bat prestatzeko ideia bururatu zitzaion. Mendi enblematikoa izateaz gain, zailtasun desberdinetako lau bidetatik igotzeko aukera ematen du Mont Blancek. Egokia oso Marianek buruan zuen egitasmorako. Baina nori zuzendu irteera? «Neska gazteak mendira joaten direnez, 40 urtetik gorako emakumeentzat prestatzea erabaki nuen. Bigarren baldintza, berriz, euskaldunak izatea da. Euskaraz bizi naiz, eta ez nuen halako proiektu batean murgildu nahi nirea ez den hizkuntza batean», azaldu du Arinek. Ekimenaren inguruko idazkia prestatu, eta ezagutzen zituen mendizaleen artean banatu zuen. Hasiern 10-12 laguneko taldea elkartu zen, eta dagoeneko 21 emakumek osatzen dute espedizioa. 

Uztailaren 15ean abiatuko dira Euskal Herritik Suitzara. Saas Fee bailaran egin asmo dute altuerarako girotzea, eta handik abiatuko dira Mont Blancera. Uztailaren 20-23 bitartean aurreikusi dute gailurra jotzea. Alpeetako gailur nagusia lau bidetatik igo nahi dute: bi talde iparraldetik abiatuko dira, eta beste bi hegoaldetik. Iparraldetik, Frantziako isurialdetik, bi bide erabiliko dituzte -Aiguille de Gouter eta Aiguille de Midi-, eta hegoaldetik, Italiatik, beste bi -Aiguille de Bionnassay eta Aiguilles Grises-. Helburua lau taldeek Mont Blancen tontorrean bat egitea litzateke, nahiz eta jakin badakiten ez dagoela beren esku. 

Zailtasun ezberdineko bideak dira. Hori dela eta, emakume bakoitzak aukeratuko nondik igo nahi duen. «Zailena Bionnassaytik igotzeko jendea animatzea da. Hori da lauretan biderik zailena, III. graduko pausoak ditu, kilometro eta erdiko ertza ere bai. Indartsuenek joan beharko dute», argitu du Marian Arinek. Prestatzen aspaldi hasi ziren, eta Pirinioetara irteera bat egin zuten martxoan, Tena ibarrera. Ekainean ere beste txango bat prestatu dute, Vignemale mendira. 

Orain artean 21 emakume bildu dira egitasmoaren inguruan. Horietako gehienak bizkaitarrak eta gipuzkoarrak dira, baina badira arabarrak eta nafarrak ere. Asmoa, beraz, Ipar Euskal Herriko emakumeren baten parte-hartzea ziurtatzea dute orain. Ane Hernani elorriotarra da taldeko gazteena; ostiralean bete zituen 40 urte. Taldeko zaharrena, berriz, Mariaje Atxalandabaso gernikarra. «65 urte ditu, baina sekulako sasoia du», dio Arinek. Gainerakoak bi adin tarte horietako emakumeak dira. 

MARIMENDI ELKARTEA EMAITZA. Elkarteek antolatu ohi dituzte ekitaldi eta jarduerak. Hori izaten da ohikoena. Honako kasu hau, ordea, bestelakoa izan da; Mont Blancerako espedizioa izan dute emakumeok Marimendi kirol elkartea sortzeko akuilua. «Hasierako asmoa espedizioa zen, baina elkar ezagutu ondoren eta gure artean sortu den giroa ikusita, aurrera begira bestelako ekintzak egin ditzakegula pentsatuta sortu dugu Marimendi», argitu du Marianek. 

Emakumeen kirol elkartea da Marimendi, emakumeek sortu eta kudeatutakoa. Kirola, emakumea eta euskara ditu oinarrian, eta helburuak garbi dituzte taldekideek: kirol ekintzen bidez genero berdintasuneko kultura garatzea eta aisialdian eta kirolean emakumeen parte-hartzea bultzatzea. Taldekide izateko baldintzak hiru baino ez: mendizalea izatea, 40 urtetik gorako emakumea izatea eta euskalduna izatea. «Berdintasuna aldarrikatzen dugu emakumeok, baina politikari, lanari lotuta. Astialdiari ez zaio inoiz erreparatu. Formatu txiki eta handian aldarrikatu nahi dugu, gainera; etxetik hasi eta gizarteraino», dio Marianek. 

Orain artean Mont Blanceko espedizioan parte hartzeko asmoa duten 21 emakumeek osatzen dute taldea, baina ateak parez pare ireki nahi dizkiete egitasmoarekin bat egin nahi duten emakumeei. «Gure argazkia emakumeek ikusten dutenean, ohartuko dira ez garela beste munduko kirolariak, haien antzekoak garela. Ezberdintasuna da amets egin eta amets hori gauzatzen ausartu garela. Ea ispilu efektua lortzen dugun», gehitu du Marian Arinek. 

«Berdintasuna aldarrikatu dugu emakumeok, baina politikari, lanari lotuta; ez zaio astialdiari erreparatu» 

«Lau bide aukeratu ditugu Mont Blanc igotzeko, eta guztiek tontorrean bat egitea nahi genuke» 

Marian Arin - Mendizalea eta egitasmoaren sortzailea 

